
ᐃᓕᓴᐱ ᓯᐅᑎᐊᐱᒃ – ᒥᓂᔅᑕ, ᐃᓄᓕᕆᔨᒃᑯᑦ  
ᑭᒃᑯᓕᒫᓂᒃ ᐅᔾᔨᕈᓱᓕᖅᑎᑦᑎᓂᕐᒧᑦ ᐱᓕᕆᐊᖃᕐᓂᖅ ᐱᒋᐊᖅᐳᖅ ᐃᖃᓗᖕᓂᑦ 

 

ᒥᓂᔅᑕᐅᑎᓪᓗᖓ ᓴᓇᕝᕕᖓᓄᑦ ᐃᓄᓕᕆᔨᒃᑯᑦ, ᐅᐱᒍᓱᒃᑐᖓ ᐊᒻᒪᓗ ᖁᕕᐊᓱᒃᖢᖓ 
ᐅᖃᕆᐊᒃᓴᖅ ᐃᑲᔪᖅᓯᕐᓂᓐᓂᒃ ᓴᖅᑭᑕᐅᓂᖓᓄᑦ ᐊᑐᕈᓐᓇᕐᓂᖅ ᒪᓕᒐᓕᕆᔨᒃᑯᓐᓂᑦ 
ᑖᒃᑯᓄᖓ ᐃᓚᒌᓄᑦ ᐋᓐᓂᖅᓯᖅᑕᐅᕙᒃᑐᓄᑦ ᓄᓇᕘᒥᑦ – ᐅᔾᔨᕈᓱᓕᖅᑎᑦᑎᓇᓱᐊᕐᓂᕐᒥᒃ. 

ᖁᕕᐊᓱᖃᑎᒋᔪᒪᕙᒃᑲ ᒪᓕᒐᓕᕆᔨᒃᑯᑦ ᑲᑐᔾᔨᖃᑎᒌᖏᑦ ᓄᓇᕘᒥ, ᐸᐅᒃᑑᑏᑦ, ᓄᓇᕗᒻᒥ 
ᒐᕙᒪᒃᑯᓐᓂᑦ ᓴᓇᕝᕕᐅᔪᑦ, ᓄᓇᓕᖕᓂᑦ ᑎᒥᐅᔪᑦ ᐊᒻᒪᓗ ᐱᓕᕆᖃᑎᒋᔭᐅᔪᑦ ᑕᒪᑐᒧᖓ 
ᐊᓂᒍᖅᑎᑕᐅᓯᒪᔪᕐᒧᑦ 

ᑖᓐᓇ ᐅᔾᔨᕈᓱᓕᖅᑎᑦᑎᓇᓱᐊᕐᓂᖅ ᐊᖏᔫᓪᓗᓂ ᐱᓕᕆᓂᐅᔪᖅ ᓇᓗᓇᐃᖅᓯᓪᓗᓂ 
ᐱᕕᒡᔪᐊᖑᔪᖅ ᓯᕗᒻᒧᐊᒐᓱᐊᖅᑎᓪᓗᑕ ᑐᑭᓯᓇᓱᐊᖅᖢᑎᒍᑦ ᐋᓐᓂᖅᓯᖅᑕᐅᖃᖅᑕᖅᑎᓪᓗᒋᑦ 
ᐊᒻᒪᓗ ᐱᓂᕐᓗᒃᑕᐅᖃᑦᑕᖅᑎᓪᓗᒋᑦ ᓄᓇᕘᒥᑦ. ᑮᓇᐅᔭᓕᐅᕈᑕᐅᒃᑲᓂᕋᓱᒃᑐᑦ ᓲᕐᓗ ᑖᓐᓇ 
ᐱᓕᕆᐊᖑᔪᖅᑐᑦ, ᐱᕙᓪᓕᐊᓂᖓ ᐃᓄᐃᑦ ᑐᓴᐅᒪᑎᓐᓇᓱᐊᕐᓗᒋᑦ, ᐊᒻᒪᓗ ᑐᓐᓂᖅᓴᐃᓂᖅ 
ᐱᕕᒡᔪᐊᓂᒃ ᐱᓕᕆᔪᓐᓇᐅᑎᓂᒃ ᐱᑕᖃᕆᐊᖃᖅᑐᑦ ᐃᑲᔪᖅᓯᖁᓪᓗᒋᑦ ᓄᓇᕗᒻᒥᐅᓂᒃ ᐃᒻᒥᒧᑦ 
ᐊᓂᒍᐃᓇᓱᐊᖅᑎᓪᓗᒋᑦ ᐋᓐᓂᖅᓯᖅᑕᐅᓂᕐᒧᑦ, ᐅᔾᔨᕈᓱᓕᑦᑎᑦᑎᓇᓱᐊᕐᓂᖅ 
ᐋᓐᓂᖅᓯᕆᖃᑦᑕᖁᔨᖏᓐᓂᕐᒧᑦ, ᐱᔪᒥᓴᐃᓂᕐᒧᑦ ᑲᔪᓰᓐᓇᖅᑐᓂᒃ ᐋᓐᓂᐊᖃᖅᑕᐃᓕᒪᓂᕐᒧᑦ 
ᐊᒻᒪᓗ ᖃᓄᐃᙱᑦᑎᐊᕐᓂᕐᒧᑦ, ᓴᓇᓗᑎᒃ ᐃᓗᓕᕆᓂᖅᑎᒍᑦ ᐊᓯᔾᔩᓗᑎᒃ ᐱᑕᖃᕈᓐᓃᖁᓪᓗᒍ 
ᐋᓐᓂᖅᓯᕆᖃᑦᑕᕐᓂᖅ ᐊᖏᕐᕋᒥᑦ. 

ᐊᑐᐃᓐᓇᐅᑎᑦᑎᓗᑎᒃ ᐊᑐᖅᑕᐅᑲᐅᑎᒋᔪᓐᓇᖅᑐᓂᒃ ᐃᓕᖅᑯᓯᒃᑯᑦ ᓈᒻᒪᓛᓂᒃ ᐊᒻᒪᓗ 
ᓄᓇᓕᖕᓂᑦ−ᑐᙵᕕᓕᖕᓂᒃ ᐱᓕᕆᔪᓐᓇᐅᑎᓂᒃ ᑭᐅᓯᓂᕐᒧᑦ ᐱᔭᐅᔭᕆᐊᓕᖕᓄᑦ 
ᐊᓂᒍᐃᓯᒪᔪᓄᑦ, ᐱᔨᑦᑎᕋᐅᑎᓂᒃ ᐊᑐᐃᓐᓇᐅᑎᑦᑎᔪᓂᒃ, ᐊᒻᒪᓗ ᓄᓇᓕᖕᓂᑦ ᐃᓚᒋᔭᐅᔪᓂᒃ 
ᓴᖅᑭᔮᖅᑎᑦᑎᔪᑦ ᐊᖏᖅᑕᐅᓯᒪᔪᓂᒃ ᐃᑲᔪᖅᓯᕈᒪᓪᓗᑎᒃ ᖃᓄᐃᙱᑦᑎᐊᕐᓂᕐᒧᑦ ᓄᓇᕗᒻᒥᐅᑦ 
ᐊᒻᒪᓗ ᐋᖅᑭᒃᓱᐃᓗᑎᒃ ᓯᕗᓂᒃᓴᒥᒃ ᐋᓐᓂᖅᓯᕆᓂᖅᑕᖃᙱᑦᑐᒥᒃ. 

ᐃᓕᓴᖅᓯᔪᒍᑦ ᐊᒻᒪᓗ ᐃᑲᔪᖅᓯᖅᖢᑕ ᓂᐱᖃᕐᓂᖏᓐᓂᒃ ᑖᒃᑯᐊ ᒪᓕᒐᓕᕆᔨᒃᑯᑦ 
ᑲᑐᔾᔨᖃᑎᒌᖏᑦ ᓄᓇᕘᒥ ᐊᒻᒪᓗ ᐸᐅᒃᑑᑎᑦ ᐃᓄᐃᑦ ᐊᕐᓇᐃᑦ ᑲᓇᑕᒥᑦ 
ᑲᔪᓯᕙᓪᓕᐊᖏᓐᓇᕐᓂᖏᓐᓂᒡᓗ ᓴᖅᑮᓇᓱᐊᖅᑎᓪᓗᒋᑦ ᐅᔾᔨᕈᓱᖕᓂᕐᒥᒃ, 
ᐱᕙᓪᓕᐊᑎᑦᑎᓂᕐᒥᒃ ᐊᑐᖅᑕᐅᔪᓐᓇᖅᑐᓂᒃ, ᐊᒻᒪᓗ ᐱᕕᒡᔪᐊᖑᔪᓂᒃ 
ᐱᓕᕆᓇᓱᐊᖅᑎᓪᓗᒋᑦ ᓴᓇᓗᑎᒃ ᐃᓄᓕᕆᓂᕐᒧᑦ ᐊᓯᔾᔨᐅᑎᓂᒃ ᓄᓇᕗᒻᒥᑦ. 

ᓴᖅᑭᑕᐅᓂᖓ ᑕᒪᓐᓇ ᐅᔾᔨᕈᓱᓕᖅᑎᑦᑎᓇᓱᐊᕐᓂᖅ ᐅᓪᓗᒥ ᒫᔾᔨ 8 – ᓄᓇᕐᔪᐊᒥᑦ ᐊᕐᓇᐃᑦ 
ᐅᓪᓗᖓᑦ ᓇᓗᓇᐃᖅᓯᕗᖅ ᐱᑕᖃᕆᐊᖃᕐᓂᖓᓂᒃ ᐱᓕᕆᐊᒃᓴᓪᓚᕆᒃᓂᒃ ᓴᖅᑮᓂᐊᖅᑐᓂᒃ 

ᐱᐅᔪᓂᒃ ᐊᓯᔾᔨᐅᑎᓂᒃ ᐊᕐᓇᓄᑦ, ᐊᒥᓱᑎᒍᑦ ᖁᕝᕙᓯᓕᕇᓂᑦ, ᐊᒻᒪᓗ ᓇᓗᓇᐃᔭᕐᓗᒋᑦ 
ᐱᔾᔪᑕᐅᔪᑦ ᐊᒃᑐᐃᖃᑦᑕᖅᑐᑦ ᐃᓄᓕᕆᓂᕐᒧᑦ, ᑮᓇᐅᔭᓄᑦ, ᐱᖅᑯᓯᕐᒧᑦ, ᐊᒻᒪᓗ ᒐᕙᒪᓂᕆᓂᕐᒧᑦ 
ᖃᓄᐃᓂᖓᓂᖏᑦ ᐊᕐᓇᐃᑦ ᓄᓇᕘᒥᑦ. 

ᐅᓪᓗᒥ ᓇᓗᓇᐃᖅᓯᖕᒥᔪᖅ ᑕᑯᒃᓴᐅᑎᑦᑎᓂᖏᑦ ᖁᓪᓖᑦ ᓄᓇᕗᒻᒥ ᐊᕐᓇᓄᑦ ᑲᑎᒪᔩᑦ 
ᓄᓇᕐᔪᐊᒥᑦ ᐊᕐᓇᐃᑦ ᐅᓪᓗᖓᓂᑦ ᐅᔾᔨᖑᐊᓄᑦ ᓵᓚᖃᐅᓯᐊᖅᑎᑦᑎᓇᓱᖕᓂᕐᒧᑦ. ᐱᔾᔪᑕᐅᔪᖅ ᒫᔾᔨ 
2021 ᓄᓇᕐᔪᐊᒥᑦ ᐊᕐᓇᐃᑦ ᐅᓪᓗᖓᓂᑦ – “ᐊᖏᕐᕋᖅ ᐃᓚᒋᔭᕗᑦ”, ᐃᓕᓴᖅᓯᓪᓗᑎᒃ 
ᐱᒻᒪᕆᐅᓂᖓᓂᒃ ᐃᓚᔮᕇᑦ. 
ᖁᔭᓐᓇᒦᒃ ᓴᖅᑮᖕᒪᑕ ᑕᒪᑐᒥᖓ ᐱᕕᒥᒃ ᓴᖅᑮᑎᓪᓗᒋᑦ ᐱᐅᔫᔪᒥᒃ ᓴᖅᑭᔮᖅᑐᓂᒃ 
ᓇᓗᓇᐃᔭᐃᔪᓂᒃ ᐊᖏᖅᓯᒪᓂᕐᓂᒃ ᓄᓇᕗᒻᒥᐅᑦ ᑕᒪᑯᒧᖓ ᐱᔨᑦᓯᕐᓂᕐᒧᑦ. 
ᓄᓇᕗᒻᒥᐅᑕᐅᑎᓪᓗᑕ ᐱᓕᕆᐊᒃᓴᖃᖃᖅᒌᒃᑐᒍᑦ ᑲᒪᒋᓗᑎᒍᑦ ᑲᑐᔾᔨᖃᑎᒌᒃᖢᑎᒃ 
ᐋᓐᓂᐊᖃᕐᓇᙱᑦᑐᓕᕆᓂᖅ ᖃᓄᐃᙱᑦᑎᐊᕐᓂᕐᓗ, ᐊᕐᕌᒍᓗᒃᑖᖅ. 

ᐅᓪᓗᒥ, ᓴᖅᑭᑕᐅᓚᑦᑖᖅᑎᓪᓗᒍ ᐊᑐᕈᓐᓇᕐᓂᖅ ᒪᓕᒐᓕᕆᔨᒃᑯᓐᓂᑦ ᑖᓐᑯᓄᖓ ᐃᓚᒌᑦ 
ᐋᓐᓂᖅᓯᖅᑕᐅᖃᑦᑕᕐᓂᖏᓐᓄᑦ ᑭᒃᑯᓕᒫᑦ ᐅᔾᔨᕈᓱᓕᖅᑎᑦᑎᓇᓱᐊᕐᓂᖅᑕᖃᖅᑎᓪᓗᒍ, 
ᓇᖏᖃᑎᒋᕙᒃᑲ ᓄᓇᕗᒻᒥᐅᑦ ᐊᑕᐅᓯᐅᓪᓗᑕ, ᐊᑕᐅᓯᐅᖃᑎᒌᒡᓗᑕ ᐊᒻᒪᓗ 
ᑭᒡᒐᖅᑐᐃᖃᑎᒌᒡᓗᑕ, “ᓇᖏᖃᑎᒌᒡᓗᑕ ᓂᐱᖃᓕᖁᓪᓗᒋᑦ ᑕᒪᑐᒧᖓ ᐃᓚᒌᑦ 
ᐋᓐᓂᖅᓯᖅᐅᑕᕐᓂᖏᓐᓂᑦ ᓄᓇᕗᒻᒥᑦ”. 


